
Kajian ini membincangkan refleksi ujaran kanak-kanak yang dipengaruhi oleh penggunaan alat multimedia, 

iaitu DVD filem animasi Upin dan Ipin yang bertajuk “Geng Pengembaraan Bermula”. Kajian ini bertujuan 

mengenal pasti refleksi ujaran kanak-kanak yang dianalisis mengikut teori Brown & Yule (1983) dan 

membincangakan refleksi ujaran yang dihasilkan oleh kanak-kanak selepas menonton filem animasi Upin 

dan Ipin serta menganalisis setiap ujaran yang dihasilkan oleh pelajar berteraskan teori Brown & Yule 

(1983). Sampel kajian terdiri daripada pelajar tahun tiga daripada pelajar sekolah rendah di Putrajaya. 

Seramai 21 orang pelajar diambil sebagai sampel. Pemilihan sampel dibuat secara kouta. Dalam kajian ini, 

DVD Filem Animasi Upin dan Ipin digunakan sebagai alat rangsangan supaya kanak-kanak menghasilkan 

ujaran dalam perbualan mereka.Filem animasi Upin dan Ipin akan ditayangkan kepada pelajar dan 

seterusnya perbualan yang dilakukan oleh setiap pelajar akan dirakam. Kaedah pemerhatian yang digunakan 

adalah untuk melihat reaksi kanak-kanak dalam usaha mengujarkan sesuatu bagi menyampaikan  

kefahaman masing-masing berdasarkan animasi Upin dan Ipin terbitan Les Copaque Sdn Bhd. Pada masa 

yang sama, pelajar akan dibahagikan kepada beberapa kumpulan, setiap satunya terdiri daripada empat 

hingga lima orang untuk berkomunikasi antara mereka bagi menghasilkan ujaran yang dikehendaki dan 

mereka juga akan ditemu bual berkaitan dengan jalan cerita yang terkandung dalam filem animasi Upin dan 

Ipin. Perbualan kanak-kanak dirakamkan dan dianalisis menggunakan Teori Brown & Yule (1983) 

berdasarkan prinsip yang digariskan oleh Brown & Yule (1983) dalam penganalisisan wacana lisan. Data 

yang diperoleh dianalisis dengan mengklasifikasikan setiap ujaran mengikut prinsip ujaran tertentu. Analisis 

membuktikan bahawa ujaran kanak-kanak mempunyai pelbagai makna dan mematuhi prinsip ujaran yang 

tertentu. Selain itu, kanak-kanak berupaya menghakis rasa malu dan rendah diri untuk menghasilkan ujaran. 

Kajian turut memperlihatkan bahawa penggunaan animasi merupakan salah satu cara untuk melatih 

kanak-kanak untuk berbicara dengan yakin. Perkara ini terbukti apabila kanak-kanak mampu menyampaikan 

pendapat, isi hati, informasi dan menceritakan kembali jalan cerita animasi yang mereka tonton sekaligus 

menunjukan daya ingatan mereka terhadap sesuatu cerita yang dilihat adalah memberangsangkan. 

Tuntasnya, kanak-kanak berupaya menghasilkan ujaran dengan yakin apabila wadah yang digunakan untuk 

merangsang mereka bercakap adalah dengan cara yang betul.  

The study explores the reflection of utterances among children through the usage of multimedia resources – 

the DVD of Malaysian-based animation film entitled “Geng Pengembaraan Bermula” by Les Copaque Sdn. 

Bhd. The study is designed to identify the utterances reflection produced by children whereby the analysis 

was done using Brown & Yule (1983) theory.  It also discusses on the utterances reflection produced by the 

children after watching the animation film of Upin and Ipin, as well as analysing each of the utterances 

according to the theory of Brown and Yule (1983). A total of 21 standard three pupils from a primary school 

in Putrajaya were recruited for the study. The selection of samples was done through purposive sampling. In 

this study, the animation film was used as a tool to stimulate pupils’ utterances in their casual interactions.  

The animation film of Upin and Ipin was shown to the pupils and the interactions done by each samples were 

recorded. The observation was carried out to monitor the reactions of the children in expressing their 

comprehension from watching the animation film. At the same instant, the pupils were divided into groups of 

four to five members to communicate with one another, in order to allow them to produce the desired 

utterances. Besides that, the pupils were also interviewed to share their understanding on the storyline of the 

Upin and Ipin film.  The conversational data were then analysed using Brown and Yule (1983) principle of 

discourse analysis. The data were classified into each of the utterances principles. The analysis has proven 

that children utterances carried different meanings and they also followed specific principles. Moreover, the 

children were able to reduce shyness and low self-esteem in speaking. The study has also shown that one of 

the ways to enhance communication skills in children is through the usage of animations.  Evidently, it can 

be seen through the voluntary participation among children when they were able to share thoughts, feelings, 

information, and also demonstrate their memory ability to retell the story. All in all, children’s ability to 

produce accurate utterances could be achieved through the use correct methods.  

BAB 1 

 

PENGENALAN 

 

 

1.1 Pendahuluan 

 

Pada hakikatnya kehidupan manusia sememangnya senantiasa terikat pada bahasa. 

Segala hal yang dilakukan oleh manusia sangat berkait rapat dengan bahasa. Bahasa 

tidak pernah terlepas daripada segala aktiviti yang dilakukan oleh manusia kerana bahasa 

merupakan hak milik manusia sebagai ahli penutur dalam sosial budaya (Ibrahim Abd 

Syukur, 2001:5). Lantaran itu, penggunaan bahasa melengkapkan kehidupan manusia 

dari segi ilmu pengetahuan, teknologi serta seni dan kebudayaan. Segala unsur ini 

menggunakan bahasa bagi melengkapkan kehidupan manusia (Oka & Suparno, 1994:1). 

Lebih-lebih lagi bahasa merupakan wahana ekspresi diri secara individu dan sebagai 

wahana ekpresi kelompok manusia atau pengungkap kepada budaya. Bahasa juga 

merupakan sebahagian daripada kebudayaan (Soekarno, 1990:176). Selain itu, bahasa 

adalah salah satu tanda adanya kehidupan bermasyarakat bagi manusia (Kartomihardjo, 

1988:1).  

 

Oleh itu, dengan kemampuan berbahasa, manusia mungkin akan menyumbang kepada 

perkembangan kebudayaan (Brown & Yule, 1983). Rentetan daripada itu, dapatlah 

dilihat betapa pentingnya mempunyai bahasa. Justeru, kajian terhadap bahasa boleh 

dilakukan daripada berbagai sudut dan kajian bahasa dapat dikupas secara terperinci. 

Menurut Halliday (1985), manusia melakukan sesuatu dengan bahasa, dengan cara 

bertutur dan menulis, mendengarkan dan membaca dan mereka berharap dapat mencapai 

banyak sasaran dan tujuan. Seseorang yang menggunakan bahasa harus jelas dengan 

perkara yang diinginkannya. Manusia menggunakan bahasa untuk memberi dan 

menerima maklumat. Bahasa mempunyai fungsinya yang tersendiri. Fungsi bahasa ada 

yang menitikberatkan pada pengungkapan isi atau lebih dikenali sebagai fungsi 

transaksional dan fungsi bahasa yang terlibat dengan pengungkapan hubungan-

hubungan sosial yang sering disebut fungsi interaksional (Brown & Yule, 1983). Kadang 

kala, seseorang menggunakan bahasa tetapi tidak dapat menyampaikan maklumat yang 

jitu atau menerima maklumat dengan tepat kerana kemampuannya menggunakan bahasa 

terbatas. Halliday dalam Sobur (2002:18) menyatakan bahawa salah satu fungsi bahasa 

adalah untuk memelihara hubungan antara manusia, dengan menyediakan wahana 

ungkapan terhadap status, sikap sosial, taksiran, penilaian, dan sebagainya. Hal ini 

menunjukkan interaksi sesuatu bahasa.  

  

1.2 Latar Belakang Kajian 

 

Oleh yang demikian, sangatlah signifikan jika dikatakan bahawa bidang bahasa dan 

manusia tidak dapat dipisahkan kerana bahasa digunakan dalam kehidupan seharian 

untuk pelbagai tujuan. Perlu untuk kita amati terdapat juga segelintir individu tidak 

menyedari peranan dan manfaat bahasa dalam kehidupan seharian mereka. Walau 

bagaimanapun, ada juga sekelompok manusia yang sedar akan peri pentingnya bahasa 

yang mencerminkan budaya selain daripada melancarkan proses komunikasi sesama 

mereka sehari-hari. Pada sudut yang berlainan pula, bagi mereka yang berkecimpung 

dalam bidang bahasa maka bahasa dan penelitiaan terhadap bahasa merupakan sesuatu 

yang penting bagi mereka. Lantaran itu, salah satu bahan kajian bahasa adalah wacana.  

 

Wacana dapat didefinisikan sebagai rekod pertuturan dalam lakuan komunikasi (Brown 

& Yule, 1983). Analisis wacana merupakan analisis terhadap bahasa yang digunakan. 

Ahli bahasa yang menganalisis tentang wacana sudah tentu akan menganalisis tujuan 

sesuatu bahasa digunakan (Brown & Yule, 1996). Selain itu, analisis wacana dapat 

menemui keteraturan-keteraturan dalam data dan dapat medeskripsikannya. Wacana 

terbahgi kepada dua jenis yakni wacana lisan dan wacana tulisan. Wacana lisan 

merupakan satu aktiviti komunikasi yang berlaku antara penutur dan pendengar disertai 

dengan ekspresi wajah, nada suara dan gerak badan. Jika wacana tulisan pula merupakan 

komunikasi satu arah secara bertulis melibatkan penulis dan pembaca. Menurut  Stubbs 

(1983) analisis wacana merujuk pada keupayaan penggunaan bahasa di atas kalimat atau 

klausa. Oleh itu, analisis wacana mengkaji kesatuan bahasa yang lebih luas seperti 

percakapan (wacana lisan) atau teks tulis. Berdasarkan beberapa pengertian analisis 

wacana, pengertian analisis wacana menafsirkan penggunaan bahasa berkaitan perkara 

yang ditulis oleh para penulis dalam buku-buku teks, memahami apa yang disampaikan 

penutur secara lisan dalam percakapan, dan dengan mngemukakan pula konteks yang 

menyertai teks. Dengan demikian analisis wacana dapat menafsirkan suatu wacana yang 

tidak terjangkau oleh semantik dan sintaksis. Oleh hal demikian, wacana merupakan 

salah satu daripada cabang bahasa maka kajian tentang wacana wajar diberi perhatian. 

 

Rentetan itu, selain daripada wacana dunia teknologi maklumat kini memberi impak 

yang positif kepada kemajuan negara daripada pelbagai aspek antaranya pendidikan. 

Animasi merupakan salah satu daripada alat teknologi. Justeru, sangat signifikan jika 

kajian ini akan memberi fokus kepada implikasi positif tentang penggunaan animasi 

untuk menerapkan nilai positif kepada pelajar. Menurut Kania Anjani (2011), 

perkembangan animasi saat ini berjalan begitu pantas dalam pelbagai bidang. Animasi 

tidak hanya digunakan dalam dunia hiburan semata-mata. Lantaran itu, animasi juga 

boleh dimanfaatkan sebagai wahana media menyampaikan maklumat dengan lebih 

efisien dari segi waktu dan memberi transformasi baru dalam wahana dunia 

pembelajaran. Menurut Perzlyo (1993), penggunaan multimedia dalam pembelajaran 

membolehkan pembelajaran secara signifikan dan menghidupkan suasana penyampaian 

maklumat. Menurut Azhar Arsyad (2007) pula, animasi didefinisikan sebagai 

menghidupkan gambar yang mati, menggerakkan gambar yang diam dengan cara 

membuat metamorfosa dari bentuk ke bentuk selanjutnya dalam durasi tertentu. 

 

Kania Anjani (2011) menyatakan bahawa, animasi memainkan peranan yang sangat 

penting dalam dunia pembelajaran. Manusia boleh menjadikan animasi sebagai salah 

satu media pembelajaran yang sangat menarik terutama untuk pelajar. Animasi 

merupakan salah satu bentuk visual bergerak yang dapat dimanfaatkan untuk 

menjelaskan sesuatu yang sukar untuk difahami. Tuntasnya, bahasa dan kemajuan 

teknologi kini saling berkaitan antara satu sama lain dalam penggunaanya oleh manusia. 

Oleh itu, kajian mengenai bahasa yakni wacana dan kemajuan teknologi yakni animasi 

sangat relevan jika diteliti dengan mendalam bagi memperoleh dapatan kajian yang jitu 

tentang kepentingan aspek ini. 

1.3 Pernyataan Masalah 

 

Setiap kajian yang dilakukan sudah semestinya wujud akibat masalah-masalah tertentu 

yang terjadi dalam persekitaran manusia serta bahasa yang digunakan. Oleh itu, kajian 

ini turut dilakukan rentetan daripada beberapa masalah yang timbul. Justeru, kajian ini 

dilaksanakan akibat bertitik tolak daripada pernyataan Perloff (1997) mengutarakan 

pendapat beliau dengan menyatakan bahawa minda seorang kanak-kanak sangat mudah 

dipengaruhi oleh bahan media. Hal ini boleh diamati apabila kanak-kanak menonton 

rancangan di televisyen, mereka pasti akan terikut-ikut dengan apa yang mereka tonton. 

Justeru, fenomena yang sering berlaku ini amatlah bertepatan jika dikatakan bahan media 

seolah-olah menjadi guru kepada kanak-kanak tersebut. Oleh itu, kajian ini akan 

menjadikan teori analisis wacana sebagai landasan untuk mengupas permasalahan ini 

bagi mendapakan dapatan yang utuh untuk menjawab objektif kajian yakni, untuk 

mengenal pasti refleksi ujaran kanak-kanak melalui animasi Upin dan Ipin serta 

menganalisis ujaran kanak-kanak melalui animasi Upin dan Ipin. 

 

Sementara itu, Coulthard (1977) mengutarakan bahawa Firth (1935) ada memberi 

saranan kepada ahli linguistik supaya lebih banyak membuat kajian tentang perbualan. 

Hal ini dapat dilihat melalui penyataannya “we shall find the key to a better 

understanding of what language is and how it works” (Coulthard,1985:1). Lantaran itu, 

jelaslah bahawa pengkajian tentang wacana perbualan merupakan salah satu yang 

menjadi perhatian para ilmuan bukan sahaja ahli linguistik malah juga ahli sosiologis 

dan antropologi. Maka, kajian ini juga dijalankan bertitik tolak daripada saranan tokoh 

terdahulu bagi perkembangan kajian tentang bahasa untuk mendapatkan dapatan kajian 

yang terkini. Rentetan daripada itu, kajian ini akan cuba menjalankan kajian tentang 

wacana perbualan antara kanak-kanak bagi melihat bahasa kanak-kanak dari aspek 

analisis wacana. 

 

Tambahan pula, kajian ini dilakukan kerana masalah yang tercetus dalam kehidupan 

masyarakat yang mengaitkan dunia kanak-kanak dengan perkembangan teknologi. 

Menurut Goh Chee Leong (2010), segelintir ibu bapa kini enggan membiarkan atau 

mengizinkan anak mereka bermain dengan menggunakan bahan multimedia. Ini kerana 

mereka beranggapan bahawa alat multimedia akan membawa pengaruh negatif terhadap 

proses pembelajaran kanak-kanak tersebut. Dengan itu, kajian ini akan melihat 

bagaimana alat multimedia merangsang ujaran yang dihasilkan oleh kanak-kanak. Maka, 

jika diamati sangat relevan kajian ini dijalankan bertitik tolak daripada masalah yang 

timbul dalam perbualan kanak-kanak dan juga perkembangan multimedia sejagat. 

 

Selain itu, penyataan masalah kajian ini dapat dilihat melalui petikan daripada tulisan 

Zulzaidi Mahmud (2008), yang tegas menyatakan bahawa hiburan dapat mengatasi krisis 

emosi dengan memberikan ketenangan dan menghilangkan kekecewaan, akan tetapi 

beliau menegaskan bahawa hiburan animasi yang terdapat di kaca televisyen adalah 

berorientasikan hiburan yang perlu dijauhi oleh kanak-kanak kerana ia bukan 

mematangkan mereka tetapi menjadikan mereka berfikiran negatif. Namun siaran 

animasi merupakan siaran yang paling diminati oleh kanak-kanak. Oleh hal demikian, 

kajian ini akan mengisi lompang kajian Zulzaidi Mahmud (2008) yang hanya memberi 

fokus kepada impak negatif cerita animasi yang di import dari barat tanpa melihat 

manfaat serta kegunaan animasi tempatan yang mulai menapak di hati penonton terutama 

kanak-kanak dalam usaha menerapkan nilai murni dalam diri kanak-kanak itu sendiri. 

Hal ini berikutan, kartun juga merupakan satu animasi yang dapat membentuk akhlak 

dalam kalangan kanak-kanak kerana kebanyakan animasi tempatan iaitu salah satunya 

Upin dan Ipin sarat dengan perlakuan positif dalam watak tersebut. Animasi juga dapat 

merangsang daya kreativiti kanak-kanak untuk menghasilkan ujaran yang tersendiri. 

 

Pernyataan masalah yang seterusnya bertitik tolak dari tulisan Norainon Othman (2013), 

yang menyatakan bahawa kebanjiran bahan animasi tidak sekadar hiburan ringan dan 

dekat di hati si cilik, rancangan animasi di televisyen mungkin medium paling mudah 

menyalurkan pengaruh negatif kepada golongan yang masih mentah itu. Penggunaan 

kata kasar, lucah, kelakuan yang tidak baik, jalan cerita mengarut dan tidak bersesuaian 

dengan norma masyarakat kita yang menjadi bahan tontonan kanak-kanak yang belum 

bijak menilai (Norainon Othman, 2013). Produk animasi yang diimport dari luar negara 

kebanyakan dianggap membawa impak yang tidak sihat kepada para penonton kerana 

jalan cerita yang dihidangkan kurang bersesuaian dengan norma masyarakat Malaysia. 

Saat ini kebanjiran animasi dari luar negara seperti Jepun dan Amerika Syarikat jelas 

kelihatan dan mendominasi pasaran dalam industri filem animasi contohnya Hagemaru, 

Dragon Ball dan Batman. Jika dihitung kembali, hanya sedikit karya animasi daripada 

anak tempatan yang mendapat tempat dihati penonton. Namun, tidak semua animasi 

membawa impak negatif.Justeru, kajian ini membuktikan bahawa animasi tempatan 

mempunyai nilai tambah untuk dijadikan bahan pengajaran iaitu nilai murni, bahasa dan 

mesej yang berguna agar dapat membantu perkembangan sihat pemikiran kanak-kanak. 

 

Di Malaysia masih sedikit kajian yang dibuat berkaitan dengan impak sesuatu cerita 

terhadap perkembangan nilai moral kanak-kanak walaupun pelbagai cerita atau siri telah 

ditayangkan di kaca televisyen yang menarik perhatian kanak-kanak (Rezki Perdani 

Sawai, Salhah Abdullah, Dini Farhana Baharudin & Noranis Ismail, 2009). Terdapat 

kajian‐kajian lepas yang menyatakan peningkatan kognitif dan pencapaian akademik 

kanak-kanak membuktikan keberkesanan siri dan cerita Sesame Street, Electric 

Company dan Mister Roger’s Neighborhood. Selain itu, keberkesanan siri dan cerita 

tersebut juga memberi kesan terhadap nilai-nilai sosial kanak-kanak seperti semangat 

kerjasama dan interaksi positif (Mares & Woodward, 2001). Walau bagaimanapun, 

semua cerita tersebut tidak menggambarkan latar belakang budaya Asia tetapi 

menggambarkan latar belakang budaya Barat. Hal ini menunjukkan sesuatu yang kurang 

sesuai dengan masyarakat Asia terutama dalam kalangan masyarakat Malaysia. Oleh 

yang demikian, penting untuk kajian ini mengamati impak animasi dalam bentuk ujaran 

yang dihasilkan oleh kanak-kanak. Maka, kajian ini perlu melihat hubungan ujaran 

kanak-kanak berdasarkan animasi Upin dan Ipin dengan menjadikan teori analisis 

wacana yang dipelopori oleh Brown & Yule (1983) sebagai pegangan. 

 

1.4 Persoalan Kajian 

 

Persoalan yang terkandung dalam kajian ini adalah: 

 

1. Apakah refleksi ujaran kanak-kanak melalui animasi Upin dan Ipin? 

 

2. Apakah ujaran yang dihasilkan oleh kanak-kanak selepas menonton animasi 

Upin dan Ipin relevan dengan teori wacana Brown & Yule (1983) yang dipilih?  

1.5 Objektif Kajian 

 

Kajian ini mempunyai objektif, iaitu: 

 

1. Mengenal pasti refleksi ujaran kanak-kanak melalui animasi Upin dan Ipin. 

 

2. Menganalisis ujaran kanak-kanak melalui animasi Upin dan Ipin dengan 

menggunakan teori wacana Brown & Yule (1983). 

 

1.6 Kepentingan Kajian  

 

Setiap kajian yang dilakukan haruslah mempunyai kepentingan kepada pelbagai pihak. 

Begitu juga kajian ini. Kajian seperti ini akan memberi manfaat kepada Kementerian 

Pelajaran Malaysia, masyarakat, warga pendidik, penyelidik dan pelajar. 

 

Pertama, kajian ini penting untuk pihak Kementerian Pendidikan Malaysia seterusnya 

(KPM), dapat mengatur sebarang sukatan pelajaran baharu tentang menggalakkan 

kanak-kanak mengujar sesuatu dengan yakin dan dari aspek kepentingan animasi dipilih 

sebagai wahana rangsangan kepada ujaran mereka, pihak KPM dapat melihat bukti 

keberkesanan animasi itu sendiri dijadikan wahana rangsangan kepada aspek 

pembelajaran kanak-kanak itu sendiri. 

 

Seterusnya, kajian ini memberi kepentingan kepada masyarakat terutama kesedaran 

dalam kalangan ibu bapa bahawa pentingnya anak-anak mereka mempunyai keyakinan 

diri untuk menghasilkan ujaran. Justeru, ibu bapa dapat melihat keupayaan kanak-kanak 

berkomunikasi dalam kalangan rakan sebaya. Aspek ujaran penting untuk diselidiki dan 

keupayaan bertutur sangat penting dipupuk dari usia kanak-kanak lagi. Hal ini kerana 

ibu bapa dapat melihat kemahiran dan keupayaan mereka menggunakan bahasa dengan 

sebaik mungkin. Kajian ini juga diharap dapat memberi impak dan kesedaran kepada ibu 

bapa agar mereka tahu akan kegunaan teknologi seperti animasi dan manfaatnya 

terhadap beberapa aspek dalam tumbesaran anak-anak mereka sendiri. Lantaran itu, 

kajian ini dapat mengasah kemahiran anak-anak menghasilkan ujaran dengan 

menggunakan bahasa yang betul. 

 

Selain itu, kajian ini penting kepada warga pendidik amnya dan pensyarah khususnya. 

Segala kajian yang dilakukan dapat dijadikan landasan kepada mereka untuk membuat 

rujukan dalam proses pengajaran dan pembelajaran bagi mengembangkan lagi keutuhan 

dapatan kajian tentang ujaran yang dilakukan sebelum ini. Dapatan yang bakal diperoleh 

diharapkan dapat membantu dalam perkembangan dunia pendidikan agar menjadi nilai 

tambah kepada kajian ahli  linguistik yang terdahulu. 

 

Pada sudut yang berlainan, kajian ini turut berkepentingan kepada golongan penyelidik 

yang bakal menyelidik tentang ujaran berkaitan kanak-kanak mahupun berkaitan 

animasi. Kajian ini boleh dan berupaya dijadikan landasan dan rujukan kepada mereka 

untuk melihat ujaran tentang kanak-kanak dari aspek yang berlainan dari kajian ini. Hal 

ini berupaya mengembangkan lagi dunia bahasa yang harus dikaji tentang keupayaan 

dan keunikannya dalam masyarakat kita. Hal ini berikutan bahasa adalah wahana yang 

diguna oleh manusia sehari-hari untuk menjalankan pelbagai aktiviti dan mencerminkan 

budaya sesebuah masyarakat. 

 

 Selanjutnya, kajian ini juga penting kepada pelajar yang ingin melakukan kajian tentang 

ujaran serta perkembangan teknologi. Kajian ini turut menyumbang kepada sorotan 

kajian yang bakal dilakukan oleh mereka untuk dirujuk dan untuk dibuat nilai tambah 

bagi kajian yang bakal dilakukan kelak. 

 

1.7 Batasan Kajian 

 

Kajian ini dibataskan kepada kanak-kanak berusia sembilan tahun dari Sekolah 

Kebangsaan Putrajaya Presint 8 (2). Kajian ini mengambil masa selama dua minggu 

untuk temu bual kanak-kanak berdasarkan animasi Upin dan Ipin. Soalan secara terbuka 

yakni mengenai animasi Upin dan Ipin diajukan kepada kanak-kanak bagi merangsang 

mereka untuk membuat sebanyak mungkin ujaran agar data yang diambil mencukupi 

untuk dianalisis. 

 

1.8 Definisi Operasional 

 

Terdapat beberapa definisi penting yang terdapat dalam kajian ini. Oleh itu kajian akan 

menyenaraikan definisi sebenar sesuatu kata kunci yang menjadi tulang belakang kepada 

pokok perbincangan dalam kajian ini antaranya kanak-kanak, wacana, dan animasi. 

 

1.8.1 Kanak-Kanak  

 

Kanak-kanak dapat didefinisikan sebagai seseorang anak kecil yang belum mencapai 

baligh serta belum mampu membuat keputusan dengan sendiri. Kanak-kanak merupakan 

seseorang yang masih memerlukan penjagaan, perlindungan dan pengawasan daripada 

kedua ibu bapa atau orang dewasa. Kanak-kanak terbahagi kepada dua peringkat iaitu 

kanak-kanak awal serta kanak-kanak pertengahan dan akhir. Kanak-kanak awal adalah 

dari usia bayi sehingga umur 6 tahun manakala kanak-kanak pertengahan dan akhir di 

antara umur 7 tahun sehingga 12 tahun. Selain itu, kanak-kanak pertengahan dan akhir 

adalah kanak-kanak yang mempunyai kemahuan untuk mengetahui sesuatu yang mereka 

lihat dan perhatikan. 

 

1.8.2 Wacana  

 

Asmah Haji Omar (1991:11) mentakrifkan wacana sebagai unit bahasa yang melebihi 

batas ayat. Oleh hal yang demikian, sesuatu wacana juga dikatakan terdiri daripada 

sebarang ayat, sejumlah ayat, ceraian, bab, dan buku. Ia juga mencerminkan satu 

kesatuaan dan hubungan antara butiran-butiran dan perkembangan akaliah yang terdapat 

didalamnya. Selain itu, wacana juga ditakrifkan sebagai perlakuan komunikasi dan 

mengetahui tujuan bahasa itu digunakan oleh penutur. Wacana juga merupakan satu 

kesatuan pertuturan, ucapan, perbincangan dan pertukaran idea secara lisan. 

 

1.8.3 Animasi  

 

Simon (1995) menyatakan bahawa animasi merupakan paparan urutan lakaran yang 

setiap satunya terdapat sedikit perbezaan untuk menghasilkan suatu pergerakan secara 

berterusan. Animasi juga didefinisikan sebagai suatu teknologi yang membolehkan imej 

pegun kelihatan seolah-olah hidup, bergerak, beraksi dan bercakap (Neo & Neo, 1997). 

Secara umumnya animasi merupakan suatu proses memberikan impak pergerakan kepada 

sesuatu benda yang statik agar ia kelihatan hidup secara keseluruhannya. Animasi 

bertujuan untuk menyampaikan maklumat antaranya pendidikan, hiburan dan 

pengiklanan. 

 

1.9 Kesimpulan 

 

Tuntasnya, kajian ini dianggap relevan dengan perkembangan kajian tentang bahasa yang 

giat dijalankan kini. Kajian ini mengambil kira pelbagai aspek sejagat dan perkembangan 

teknologi semasa juga. Justeru, dalam bab seterusnya kajian ini akan menyoroti dapatan 

kajian yang lepas sebagai rujukan bagi memenuhi lompang kosong yang belum diisi. 

